
	Апелляция иши №  1-1101-2202/28

	Ишни биринчи инстанцияда кўрган судья: А.Нурматов
Апелляция инстанциясида маърузачи судья: Х.Хасанов



ТОШКЕНТ ВИЛОЯТ СУДИ 
ЖИНОЯТ ИШЛАРИ БЎЙИЧА СУДЛОВ ҲАЙЪАТИ 
АПЕЛЛЯЦИЯ ИНСТАНЦИЯСИНИНГ АЖРИМИ

2022 йил май ойининг 27 куни, Тошкент вилоят суди жиноят ишлари бўйича апелляция инстанцияси судлов ҳайъати, очиқ суд мажлисида, раислик қилувчи Х.Рахмонов, ҳайъат судьялари: Ч.Чоршамиев ва Х.Хасановдан иборат таркибда, судья катта ёрдамчиси М.Шербўтаевнинг котиблигида, тарафлардан: Тошкент вилоят прокуратураси бўлим прокурори А.Исмоилов, судланувчи Р.Мамуржонов ҳамда ҳимоячи – адвокатлар: К.Мирзалиев, Я.Садиковларнинг иштирокида, жиноят ишлари бўйича Зангиота туман судининг 2022 йил 16 мартдаги ҳукми юзасидан келтирилган апелляция шикоятларини жиноят иши ҳужжатлари билан бирга кўриб чиқиб, қуйидагиларни

А Н И Қ Л А Д И :

Жиноят ишлари бўйича Зангиота туман судининг 2022 йил 
16 мартдаги ҳукмига кўра, Мамуржонов Рамзиддин Олимжон ўғли (Mamurjonov Ramziddin Olimjon o’g’li), 
1991 йил 13 апрель куни Тошкент вилоятида туғилган, миллати ўзбек, Ўзбекистон фуқароси, маълумоти ўрта-махсус, оилали – 1 нафар фарзанди бор, муқаддам судланмаган, “Nano” мед клиникасида рентген лабаранти бўлиб ишлаган, Зангиота тумани Қаҳрамон МФЙ, Боғтепа кўчаси, 43-уйда яшаган, 
Ўзбекистон Республикаси ЖК 1553-моддасининг 1-қисмида назарда тутилган жиноятни содир этганликда айбли топилиб, унга 8 (саккиз) йил муддатга озодликдан маҳрум қилиш жазоси тайинланган. 
Тайинланган жазонинг 2021 йил 20 ноябрдан бошлаб ҳисобланиши ва умумий тартибли колонияларда ўтаттирилиши белгиланган.

Суднинг ҳукмида қайд этилишича, 2021 йил 18 ноябрь куни Зангиота туман ИИБ ТЭҚКБ ходимлари томонидан амалга оширилган профилактик тадбир жараёнида Мамуржонов Рамзиддин Олимжон ўғлининг ёнидаги, “VIVO” русумли уяли алоқа воситаси холислар иштирокида кўздан кечирилганида, ушбу қўл телефонида унинг Сурия давлатидаги ХТТ аъзолари, хусусан Саад Мухтор билан телеграм мессенджери орқали доимий равишда алоқада бўлиб, жиҳод қилиш мақсадида Сурия давлатига оила аъзолари билан бирга чиқиб кетишни режалаштирганлиги, Р.Мамуржонов Саад Мухторнинг илтимосига кўра ХТТ аъзоларини молиялаштириш мақсадида 500 минг сўм миқдоридаги пулни “Qiwi” кoшелёк рақамига ташлаб берганлиги, шунингдек, телефон аппаратида экстремистик руҳда шарҳланган халқаро террористик ташкилот ғоявий раҳнамолари: Абдували қори, Абдуллоҳ Зуфар, Содиқ Самарқандийларнинг маърузаларини тарқатиб келаётганлиги аниқланган ва мазкур қўл телефони далилий ашё тариқасида ҳужжатлаштириб олинган.

Иш юзасидан ўтказилган судга оид адабиётшунослик экспертизасининг 19.11.2021 йилдаги ИП1584-сонли хулосасига кўра, тақдим этилган ҳужжатларда тадқиқот қисмининг 2, 3, 4, 5, 6, 7, 8, 9, 10-бандларида кўрсатилган Абдуллоҳ Зуфар, Юсуф Даврон, Содик Самарқандий, Абдували Мирзаевнинг маъруза, фикр ва фатволари юртимизда анъанавий бўлган ҳанафийлик мазҳаби ва мотуридийлик ақидасига зид бўлгани боис мазкур шахсларнинг чиқишлари ёзилган маълумотларни Ўзбекистон Республикаси ҳудудига олиб кириш, тайёрлаш ва тарқатиш таъқиқланиши кўрсатилган.
Судланувчи Р.Мамуржонов апелляция шикоятида, қилган айбидан чин кўнгилда пушаймонлигини баён қилиб, одилона ҳукм чиқаришни сўраган.
Адвокат К.Мирзалиев, судланувчи Р.Мамуржонов манфаатида келтирган апелляция шикоятида, биринчи инстанция суди ҳукми адолатсиз равишда, асослантирилмаган ҳолда чиқарилганлиги ва иш бўйича тўпланган далиллар номақбул, жиноятга алоқаси йўқ далиллар деб ҳисобланиши тўғрисида важларни баён қилиб, суд ҳукмини бекор қилишни ва жиноят ишини ЖПК 83-моддасининг 2-бандига асосан ҳаракатдан тугатишни сўраган. 
Адвокат Я.Садиков келтирилган апелляция шикоятига қўшимча қилиб, – биринчи инстанция суди томонидан мазкур жиноят иши бўйича ҳукм чиқаришда, Ўзбекистон Республикаси Олий судининг “Суд ҳукми тўғрисида”ги Пленуми қарори ва бошқа раҳбарий кўрсатмалар талаблари бузилишига йўл қўйилганлигини, одиллик ва инсонпарварлик тамойилларидан четга чиқиб, судланувчининг ёшлиги, оилавий аҳволи, қарамоғида бир нафар вояга етмаган фарзанди борлиги, оилада ягона боқувчи эканлиги, муқаддам судланмаганлиги, жамиятдаги ўрни, “АКФА МЕДЛАИН” хусусий шифохонасида узоқ йиллардан буён рентген мутахассислиги бўйича ишлаб келганлиги, яшаш ва иш жойларидан тақдим этилган тавсифнома ва маълумотномалар эътиборга олинмаган ҳолда оғир жазо қўлланилганлиги ҳақида баён қилган. 

Шунингдек, адвокат Я.Садиков апелляция судлов ҳайъати мажлисида Р.Мамуржоновни айблаш ҳақидаги ҳукм нотўғри бўлиб, жиноятни квалификация қилишда қонун талаблари қўпол равишда бузилишига йўл қўйилган деган фикрни билдирди.

Хусусан, Р.Мамуржонов, Ўзбекистон Республикаси Жиноят кодекси 1553-моддасининг 1-қисми билан айбли топилган бўлса-да, унга қўйилган айбловда, мазкур модданинг асосий зарурий белгиси исботланмаган, яъни, мазкур модданинг диспозициясида “терроризмни молиялаштириш, яъни террорчилик ташкилотининг мавжуд бўлишини, фаолият кўрсатишини, молиялаштирилишини, террорчилик фаолятида иштирок этиш учун хорижга чиқиб кетишни, террорчилик ташкилотларига ёхуд террорчилик фаолиятига кўмаклашаётган ёки бундай фаолиятда иштирок этаётган шахсларга бевосита ва билвосита хар қандай маблағ воситаларни беришга” деган зарурий белги далилланмаган, деб апелляция суд мажлиси давомида қўшимча гувоҳ тариқасида сўроқ қилинган – Сагатов Фарухнинг “Qiwi” кошелёк Россия Федарацияси қонунлари асосида фаолият кўрсатувчи компания эканлиги, мазкур компания МДҲ таркибидаги давлатларда, шу жумладан Ўзбекистон Республикаси ҳудудида фаолият юритишига рухсат берилганлигини, мазкур “Qiwi” кошелёк фаолият юритишига давлат органлари томонидан таъқиқлар кўйилмаганлигини ва ҳар қандай фуқаро “Qiwi” кошелёк орқали пул тўловлари ва бошка тўловларни амалга ошириши мумкинлигини, ушбу кошелек таъқиқланган террористик ёки экстремистик фаолиятни амалга оширувчи гуруҳларга тегишли эмаслигини билдириб кўргазма берганини асос сифатида келтирди.
Бундан ташқари, мазкур модда бўйича жиноят ишини тергов қилиш Давлат хавфсизлик хизмати органларига тааллуқлилигини, “Qiwi” кошелёк нима эканлиги хусусида ишга мутахассис жалб қилинмаганлигини, судланувчининг Сурия давлатига оиласи билан кўчиб кетишини тасдиқловчи далиллар йўқлигини, айбланувчига нисбатан тазйиқ ўтказилган бўлиши мумкинлигини важ келтирди.
Суд мажлисида, судланувчи – Р.Мамуржонов, биринчи инстанция судида берган кўрсатувларини тасдиқлаган бўлса-да, ўз кўрсатувларини ўзгартирган ҳолда дастлабки тергов органи томонидан қўйилган айбловга иқрор эмаслигини, “Qiwi” кошелёгига пулни 
бева-бечораларга эҳсон тариқасида ташлаганини, жиҳод қилиш учун Сурия давлатига кетиш ҳақидаги айбловлар асоссиз эканлигини, “Жиҳод, терроризм” нима эканлигини билмаслигини, ўзининг оддий тиббий ходим эканлигини, мусулмон эканлиги сабабли жума намози ва ҳайит намозларига жамоат билан чиқишини, лекин ўзи 5 вақт намоз ўқимаслигини, терговчи “Ота-онангни ҳам айблаймиз” дегани сабабли терговда барчасини бўйнига олганлигини баён қилиб, суд ҳукмини бекор қилишни ва озодликдан маҳрум қилиш билан боғлиқ бўлмаган жазо тайинлашни сўради. 
Адвокат К.Мирзалиев апелляция шикоятини қувватлаб, судланувчи Р.Мамуржоновнинг оилавий шароитини, қилмишига чин кўнгилдан пушаймонлигини ва яшаш жойидан ижобий тавсифланганлигини эътибор олиб, унга нисбатан ЖК 57-моддаси қўлланган ҳолда озодликдан маҳрум қилиш билан боғлиқ бўлмаган жазо тайинлашни илтимос қилди.

Гувоҳ тариқасида сўралган – Ш.Умаров дастлабки терговда берган кўрсатувларини тасдиқлашини билдирди ва хусусан, мижозларга “Пайнет” ўтказмалари орқали хизмат кўрсатишини, 2021 йил 10 ноябрь куни, тахминан, соат 10 ларда, унга нотаниш бўлган шахс келиб “Qiwi” кошелёгига пул ташлаш кераклигини айтиб Россия Федерациясига тегишли уяли алоқа воситаси номерини кўрсатиб, ушбу номерга очилган “QIWI RUB” га 500.000 сўм пул ўтказганлигини, 2021 йил 
20 ноябрь куни ИИБ ходимлари чақириб, суриштирганида, “Пайнет” иловасининг хотирасига қараб, уларга пул ўтказмасининг чеки нусҳасини тақдим қилганлигини, шундан сўнг ИИБ ходимлари Мамуржонов Рамзиддинни кўрсатишганида уни таниганлигини баён қилди.
Адвокат Я.Садиковнинг илтимосига кўра, судга таклиф қилинган терговчи – О.Зоиров, дастлабки тергов ва суриштирув томонидан олиб борилган процессуал ҳаракатларини изоҳлаб, Р.Мамуржоновга нисбатан хеч қандай тазйиқ ўтказилмаганлигини, унинг ўзи барча қилмишини тўлиқ бўйнига олиб тушунтириш ва кўрсатувлар берганлигини, ҳатто қариндошлари унинг қилмиши ўз вақтида аниқланиб, Сурия давлатига оиласини олиб кетишининг олди олиб қолинганига шукроналар қилишганини; терговга тегишлилик масаласини эса юқори турувчи инстанцияси ҳал қилиши сабабли тааллуқлилик масаласига аралашмаслигини қайд қилиб ўтди. 
Мазкур иш бўйича дастлабки суриштирув ҳаракатларини расмийлаштирган Зангиота туман ИИБ ТЭҚКБ тезкор вакили Ғ.Марахимов, оператив маълумотлар орқали тадбир давомида Мамуржонов Рамзиддиннинг ҳатти-ҳаракати аниқ далиллар асосида аниқланганлигини ва ашёвий далил тегишли тартибда текширилиб ҳужжатлаштирилганлигини ва тергов органига юборилганлигини баён қилди.
Судлов ҳайъати, иш юзасидан судья Х.Хасановнинг маърузасини, прокурор А.Исмоиловнинг суд ҳукмини ўзгаришсиз қолдириш ҳақидаги фикрини, ҳимоячи – адвокат К.Мирзалиев ва Я.Садиковнинг судланувчига нисбатан оқлов ҳукми чиқаришни сўраб берган музокарасини, судланувчи Р.Мамуржоновнинг ўзи эса озодликдан маҳрум қилиш билан боғлиқ бўлмаган жазо тайинлашни сўраб берган музокараси ҳамда охирги сўзини тинглаб, келтирилган важларни жиноят иши ҳужжатлари асосида текшириб, муҳокама қилиб, суд ҳукмини ўзгаришсиз қолдиришни лозим топади.

Судланувчи Р.Мамуржоновнинг айби, дастлабки тергов ҳамда суд терговида ўз қилмишига иқрорлик билдириб берган кўрсатувлари, нарсани кўздан кечириш баённомаси ва унга илова қилинган фото жадваллар, сўроқ баённомалари билан бир қаторда, иш бўйича тўпланган бошқа далиллар мажмуи билан тасдиғини топган. 
Биринчи инстанция суди томонидан, судланувчи Р.Мамуржоновнинг жиноий ҳаракати, Ўзбекистон Республикаси ЖК 1553-моддасининг 1-қисми билан тўғри квалификация қилинган.

Суд судланувчи Р.Мамуржоновнинг, айбига иқрорлиги ва қилмишидан чин кўнгилдан пушаймонлигини енгиллаштирувчи ҳолат сифатида баҳолаган ҳолда, унинг муқаддам судланганлиги, содир этган жиноятининг ижтимоий хавфлилик даражаси ва хусусиятига кўра оғир жиноятлар туркумига киришини ҳам инобатга олган. 
Суд ҳукмида баён этилган хулосалар ҳақиқий иш ҳолатига мувофиқ бўлиб, ушбу хулосалар суд муҳокамасида ЖПК 95-моддаси тартибида баҳоланган далиллар билан асослантирилган.
Судлов ҳайъати, шикоятда келтирилган ва суд тергови давомида билдирилган важларни далиллар асосида бирма-бир рад этди ҳамда судланувчи Р.Мамуржоновга нисбатан чиқарилган суд ҳукмини ўзгартириш учун асос мавжуд эмас, – деган тўхтамга келди. 
Юқоридагиларга кўра, судлов ҳайъати, Ўзбекистон Республикаси ЖПКнинг 49717, 49718, 49726, 49731 -моддаларига амал қилиб,

А Ж Р И М     Қ И Л А Д И:

Жиноят ишлари бўйича Зангиота туман судининг 2022 йил 
16 мартдаги Мамуржонов Рамзиддин Олимжон ўғлига оид ҳукми ўзгаришсиз, келтирилган апелляция шикояти қаноатлантирилмасдан қолдирилсин.

Ажрим устидан қонунда белгиланган тартибда кассация шикояти ёки протест берилиши мумкин.
Раислик қилувчи: 


(имзо)

       Х.Рахмонов
Ҳайъат судьялари: 


(имзо)

       Ч.Чоршамиев







(имзо)

       Х.Хасанов 
Ажрим нусхаси аслига тўғри:

